
Memoria xustificativa do convenio para a formalización da encomenda de xestión da 

explotación, mantemento e conservación de determinadas instalacións de saneamento 

e depuración que dan servizo aos concellos de Ferrol e Narón . 

1.-  Antecedentes  

As actuacións precisas para a “Depuración e Vertedura de Ferrol” declaráronse de interese 

xeral do Estado no artigo único da Lei 22/1997, de 8 de xullo, pola que se aproban e declaran 

de interese xeral determinadas obras hidráulicas.  

A Lei 10/2001, de 5 de xullo, do Plan Hidrolóxico Nacional ampliou o ámbito da declaración 

inicialmente efectuada e declarou de interese xeral, no seu anexo II, a “Condución de augas 

residuais, Depuración e Vertedura de Ferrol” que, ademais das obras anteriores, incluíu as de 

condución das augas residuais ata a estación depuradora. Entre as obras afectadas pola 

declaración figuraban as seguintes:  

-  Cruzamento e Impulsión da Malata (incluído o Colector no Peirao de Fernández -

Ladreda)  

-  Emisario terrestre: A Malata –EDAR de Cabo Prioriño  

-  Estación depuradora de augas residuais (EDAR) de Cabo Prioriño.  

-  Emisario submarino de Cabo Prioriño.  

O 27.12.2013, mediante a formalización do “Convenio para a formalización da encomenda de 

xestión da explotación, mantemento e conservación das obras consistentes na condución das 

augas, depuración e vertedura de Ferrol”, as instalacións citadas foron entregadas por parte 

da Confederación Hidrográfica del Miño -Sil a Augas de Galicia para a súa explotación, 

mantemento e conservación , mantendo a Administración xeral do Estado a titularidade das 

infraestruturas.  

O 09.06.2014, á falta do remate do resto de obras necesarias para completar o sistema de 

saneamento e depuración que permitirían a conexión do Concello de Narón, Augas de Galicia 

e o Concello de Ferrol subscribiron o “Convenio de colaboración para a formalización da 

encomenda de xestión da explotación, mantemento e conservación do sistema de 

saneamento e depuración do Concello de Ferrol”.  

O obxecto deste convenio foi a formalización da entrega por parte de Augas de Galicia ao 

Concello de Ferrol das instalacións integrantes do sistema situadas no termo municipal de 

Ferrol e previamente encomendadas a Augas de Galicia pola Confederación Hidrográfica del 

Miño-Sil, para a súa xestión por esta entidade local, así como determinar as condicións que 

rexerían a dita encomenda de xestión para a explotación, mantemento e conservación  

Esta encomenda de xestión non supuxo a alteración da titularidade das instalacións, que 

seguía a corresponder á Confederación Hidrográfica del Miño -Sil.  

O convenio finalizou o 09.06.2016, formalizándose o 01.08.2017 un novo instrumento de 

colaboración entre as mesmas partes en similares termos, cuxa vixencia, logo da sinatura da 

última das súas addendas, rematará o vindeiro 31.07.2026.  

Os Concellos de Ferrol e Narón aprobaron en data 25.06.2026 un Convenio para regular a 

colaboración interadministrativa en relación con determinadas actuacións materiais e 

técnicas de explotación, mantemento, conservación e xestión ordinaria das instalacións 

supramunicipais de depuración que prestan servizo a ambos os municipios, e o réxime de 

reparto e liquidación de custos. O devandito documento regula a medición de caudais, a 

determinación do custo, as liquidacións, as regularizacións e as responsabilidades 

económicas derivadas da utilización das instalacións entre ambos concellos.  

2.-  Obxectivos que se pretenden  

É obxecto do convenio formalizar a encomenda ao Concello de Ferrol da explotación, 

mantemento e conservación das instalacións de saneamento e depuración que dan servizo 

aos concellos de Ferrol e Narón, descritas no apartado 1 , así como determinar as condicións 

que rexerán dita encomenda.  

3.-  Necesidade da colaboración, razóns de oportunidade e xustificación da non 

concorrencia  

O servizo de tratamento  e depuración  de augas residuais urbanas é un servizo de 

competencia municipal, establecida  nos artigos 25.2 c), 26.1 a) e 86.2 da Lei 7/1985, do 2 de 

abril, reguladora das bases do réxime local ; nos artigos 80.2 l) e 81 a) da Lei 5/1997, do 22 de 

xullo, reguladora da Administración local de Galicia; e que tamén recolle a Lei 9/2010, do 4 

de novembro, de augas de Galicia, nos seus artigos 5 e 27, no reparto  de competencias entre 

as diferentes administracións públicas de Galicia en materia  de infraestruturas hidráulicas.  

De acordo co artigo 24.2 da Lei 9/2010 , do 4 de novembro, de augas de Galicia, a actuación 

das administracións autonómica e local terá como finalidade, en materia de saneamento e 

depuración, contribuír  á consecución do bo estado ecolóxico das augas e dos seus 

ecosistemas asociados. Neste sentido, Augas de Galicia poderá formalizar os convenios que 

sexan precisos coas entidades locais para conseguir os obxectivos das políticas de 

saneamento e depuración fixados, no ámbito de colaboración e cooperación que debe 

presidir sa relacións entre administracións , tal e como se recolle no artigo 30 da citada Lei 

9/2010, do 4 de novembro, de augas de Galicia.  

O instrumento actualmente vixente extinguirase o 31 de xullo de 2026, sendo imprescindible 

garantir a continuidade da explotación das instalacións sen interrupción da prestación do 

servizo público.  

A fórmula da encomenda de xestión prevista no artigo 11 da Lei 40/2015, do 1 de outubro, do 

réxime xurídico do sector público (en adiante LRXSP), resulta o instrumento idóneo, xa que 

permite ao Concello de Ferrol a realización de actuacións de xestión, explotación, 

mantemento e conservación das instalacións obxecto desta encomenda, directa ou 

indirectamente, segundo o establecido na normativa vixente . 

Igualmente, o convenio preserva a separación entre a regulación da explotación das 

instalacións e o réxime económico existente entre os concellos de Ferrol e Narón, que se 

rexerá exclusivamente polo convenio bilateral subscrito entre ambas entidades locais.  

Ao tratarse dun convenio de colaboración entre administracións públicas para a articulación 

dunha encomenda de xestión, queda excluído do ámbito de aplicación da Lei 9/2017, do 8 de 

novembro, de contratos do sector público, conforme ao disposto no artigo 6 da citada lei.  

4. Estimación de custos e financiamento  

O presente convenio non incorpora obrigas económicas novas para Augas de Galicia nin 

modifica o réxime financeiro existente.  

A explotación ordinaria das instalacións continuará sendo asumida polo Concello de Ferrol 

nos termos previstos na encomenda, mentres que a participación económica do Concello de 

Narón rexerá se  exclusivamente polo convenio bilateral aprobado o 25.06.2026 entre ambas 

entidades locais, sen que este convenio altere os criterios de reparto, liquidación ou 

financiamento establecidos no mesmo.  

O convenio tampouco incorpora investimentos nin actuacións extraordinarias, limitándose ás 

actuacións ordinarias de explotación, mantemento e conservación das instalacións incluídas 

no anexo I  do convenio . 

Consonte ao disposto no artigo 48.3 da Lei 40/2015, de 1 de outubro, de réxime xurídico do 

sector público o convenio contribúe a mellorar a eficiencia da xestión pública, a facilitar a 

utilización conxunta de medios e servizos públicos e á realización de actividades de utilidade 

pública.  

 

Santiago de Compostela, asinado dixitalmente  

O director de Augas de Galicia  

Roi Fernández Añón  

